
Me resterà de quando in quando el gusto

     De mandar fora una giozzeta,

     De farme furegar drento del fusto

     Con quela che se chiama candeleta?

Gavarogio co cambia de stagion

     Sicura una schinela al mio comando?

     Sarogio co le pilole in funzion

     Per qualche recidivo contrabando?

Mi no lo sò per Dio, ma so che intanto

     Col cresser de l'età, cala el morbin,

     Che d'esser fotidor più no me vanto

     Che me piase far conto del zechin.

Delirio de sta vita, zoventù

     Che ti m'à fato far tanto da bulo

     Per cossa mai per no tornar mai più

     Voltarme adesso con perdon el culo?

Ti me dovevi dir che andasse a pian

     Che facesse de nini carestia

     Che ancuo bela ti xè e pò doman

     Come un fior de zardin fiapa e spania.

Tardi capisso che ti m'à inganà

     Con quel fogo de pagia buzzaron

     Che per tormela tropo ò perso el fià

     Che fazzo una figura da cogion.

Ma per farla più bela sì per Dio

     Che salta fora un orbo traditor

     E tanto el me insolenta, el me vien drio

     Ch'el me mola una frezza in mezzo al cuor.

La credo al primo entro una de quele,

     Che tira per borezzo sto regazzo

     Vogio dir un brusor tra carne e pele

     Che sol guarir co una spuada al cazzo.

